
Ирсем 

 

Ҫап-ҫутӑ сывлӑмлӑ ирсем, 

Ялан ҫынна 

Ыр сунакан, 

Юна-чуна 

Вӑй хушакан 

Таса ирсем, 

Шупка ирсем, 

Кам ҫуратать сире, ирсем? 

Кам вӑратать сире, ирсем? 

Шӑпчӑк ыйхиллӗ шурӑмпуҫ 

Ир килессе ярать хыпар, 

Хӗвел – ырми-канми кӗтӳҫ – 

Чӗнет пире: «Тӑрар, тӑрар, 

Икӗ алла пӗр ӗҫ тытар...» 

 

Выртсан инҫе ҫулсем-йӗрсем 

Тӗл пултӑм сирӗнпе, ирсем, 

Эп хӗвеланӑҫ чиккинче, 

Берлин таврашӗнче, 

Римра, 

Крымра. 

Анчах умра – 

Кун-ҫулӑм ирӗнчи ирсем: 

Хӗмне ҫухатнӑ ҫӑлтӑрсем, 

Ҫав шурӑмпуҫ, ҫав ҫутӑ сывлӑм, 

Анне сасси: «Каяр пуль, ывлӑм, 

Анамӑр юлӗ халӑхран, 

Ӗҫлер халь, канӑпӑр кайран...» 

 

Ирсем... 

Кам пурӑнӑҫ пиллет сире? 

Ирсем... 

Кам чӗрӗлӗх кӳрет сире? 

 

Маншӑн пулсан эсир тухатӑр 

Тар шывлӑ Шетмӗ хӗрринчен, 

Каллех тӗнче тавра васкатӑр 

Тепре ҫӗн кун пуҫланиччен. 

